
        
            
                
            
        

    
	ЛУВСАНГИЙН ЦЭРЭН-ОЧИР

	 

	БААТАР ЦЭРЭГ

	“Монголын зохиолчдын эвлэл”  Улаанбаатар хотноо 1997 онд эрхлэн хэвлүүлсэн “МОНГОЛЫН УРАН ЗОХИОЛЫН ДЭЭЖИС XXIX боть” номоос авч 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

БААТАР ЦЭРЭГ

	Сүх мэргэн баатрын

	Сүрхий хамаандыг дагаж

	Сүлд алтан соёмбын

	Сүрт гэрлийг мандуулж

	 

	Баатар түмэн монголыг 

	Боолын бэрхээс хагацуулж 

	Бүрэн эрхтэй болгохыг 

	Буцалтгүй зориглож

	 

	Халдан довтлогч гаминг

	Харгис дайсан бароныг

	Хавчиж хэмлэгч ноёдыг

	Харанхуй балар хүлээсийг

	 

	Дайлан орж дарсан 

	Давшин дайрч дийлсэн 

	Дайсны зүрхийг чичрүүлсэн 

	Дарлагдал зовлонг арилгасан

	 

	Баатар агуу зоригтон

	Партизан олон идэвхтэн

	Бяцхан бараан морьтон

	Бяр чадал ихтэн

	 

	Хортны хүзүүг тасчих 

	Хурц мэс сэлэмтэн

	Хувьсгалт монголыг мандуулах 

	Холбиршгүй тактиктан.


ЯЛАЛТ

	Дөрвөн цаг байгалийн хувиралт 

	Дэлхийн хөрсийг шимжүүлэхэд 

	Төгс жаргалангийн өнгөт зүсийг 

	Хурын рашаанаар шинэтгэнэ

	 

	Буурай хоцорсон улсын дотор 

	Эрдмийн хаалга нээгдэхэд 

	Дарлаж байсан хэрцгий ноёд 

	Шүдээ хавираад ялагдана.


ПАРАШЮТ

	Сэнст хүрд эргэлдэж

	Салхит дуун хүржигнээд

	Газрын хөрсийг үгдчин

	Галт шувуун дэгдэв

	Моторын хүчит аэрополаныг 

	Монгол хөвгүүн жолоодож 

	Годройтох тонгорох тэргүүтэн 

	Гайхамшигт сурлагаа үзүүлэв. 

	Том цагаан даавууг

	Тойруулж олон оосорлоод

	Тун батаар бэхэлж

	Парашют хэмээх болгов.

	Бөмбөлөг даавуу түүнээ

	Бүслэхүйгээрээ уяж

	Гандалай монгол хөвгүүн 

	Газар буухаар бэлтгэв.

	Маш өндөр дээрээс

	Мянгаад метр зайнаас 

	Хөвгүүн аэрополан тэд нар 

	Хоёр болж салав

	Чулуу мэт хурдан

	Чиглэж доошоо унах нь

	Харж байсан хүмүүст

	Халтирч далдирмаар аймшигтай

	Түргэн доошоо ойчсоор

	Тун ойрхон ирэхэд нь

	Үзэж байсан хүмүүс

	Өрөвдөн хайрлан хашхиралдав. 

	Бүр ойрхон ирэхэд 

	Бөс бөмбөлгөө задлах нь

	Баярлалтай сайхан санагдаж 

	Бахтай сонин үзэгдэв

	Чанга гэгч пад хийж 

	Чадалтай хурд нь саараад 

	Аяархан доошоо явсаар 

	Аажуухан бууж ирэв 

	Бүх сонирхон цуглагсад 

	Бөмбөлгийн хүчийг магтаж 

	Бууж ирсэн хөвгүүнээс 

	Баярын асуулт асууна.

	 

	25 (1935) он

	 


ХУУЧИН ЦЭРЭГ

	Төрүүлсэн эцэг тэжээсэн төрөл ургаа орхиж 

	Торниж өссөн хайрхан хангай,  сайхан нутгаас холдож 

	Төөрөх тэнэх гашуун хүнд зовлон аюул тохиолдож 

	Түмэн зүйлийн гашуун хатуу дарлагдлын дунд зүдэрч 

	 

	Түшмэлд өштэй,  түншид өртэй ядуу зүдүү ардад 

	Түүнийг хашраах гэсгээл болгож цэргийн албанд дайчилж 

	Төр гэгч отгот малгайт дур мэдэн сагсалзаж 

	Түмбэгэр гэдсийг тэсрэх болтол хахуул идэн цөлийлгөж 

	 

	Ардын дотор цэрэг нэр төмөр маажих мэт яригдаж 

	Амьтны дундаас цэргийн хүн хамуутай нохой шиг жигшигдэж 

	Амь хоолойгоо тэжээх аргагүй өлсөж цанган гуринхалж 

	Айл хэсэн түлээ хөрөөдөж хэдэн мөнгө гуйчилж 

	 

	Ноорхой дээл,  хагархай хувцас бөөсөн сацгаар чимэгдэж

	Нойр ч үгүй,  хоол ч үгүй сэтгэлийн зовлонд нэрвэгдэж

	Ноорхой болсон цоорхой гэрт новш бузартай холилдож 

	Нуух нус яр,  шарханд эрхтэн биеэ идүүлж 

	 

	Зөнөг зэмдэг өвгөд хөгшид ч цэрэг нэр хүлээж 

	Жил сарын хугацаагүй нэг насыг өнгөрөөж 

	Зовлонгийн бэрхэд тэсэж ядахдаа уналга хулуун оргож 

	Зовлого болсон зүдрүү биеэ банз шаахайд тасчуулсаар 

	 

	Урьдын цэрэгт ойлж таних эрдэм техник ч байсангүй 

	Ураг саднаас холдон салж үхэж сарниж байв.

	Улс орноо хамгаалан сахих тэнхэл чадал ч байсангүй 

	Орон нутаг газар шороогоо бусдад алдаж байв.

	 

	25 (1935) он

	 


ХАВАР

	Гэгээн тэнгэр цэлмэж

	Гэрэлт наран туяараад

	Мөсөн оргил хайлж

	Мөрөн гол урсав.

	 

	Цагийн хүйтэн намхарч 

	Цасан тал цоохортоод 

	Хөдөс нэхий орхигдож 

	Хөвөнтэй дээл өмсөлцөв.

	 

	Өндөр уулын оройд

	Үзэсгэлэнт униар цэнхэртээд

	Өргөн талын хаяагаар

	Үхэр мал бэлчинэ

	 

	Бартаат асгын дунд 

	Бяцхан бүсгүй эвшээлгэж 

	Ар өндрийн бэлчээрт 

	Адуучин хөвгүүн исгэрнэ.

	 

	Хурдан хүлэг тэмүүлж

	Хусан уурга суналзаж

	Шалмаг хоньчин гууглаж

	Шилбүүрийн дуу тачигнана

	 

	Сүрэг мал арвижиж 

	Сүү шим дэлгэрээд 

	Алдарт монгол айл 

	Айраг таргаа бялхаана

	 

	Харийн газар явсан

	Хавар зочин морилж

	Халуун зөөлөн уур нь

	Хамаг бодисыг баясгана

	 

	Хөвч мод ногоорч 

	Хөрст дэлхий цэцэглээд 

	Уудам талбай цэлийж 

	Улаан тугууд гилбэлзэнэ

	 

	Тарчиг зовлон мартагдаж 

	Тайван жаргал эхлээд 

	Улсын их үндэс 

	Улам бүр  батадна.

	 

	26 (1936) он

	 


ЛУВСАНГИЙН ЦЭРЭН-ОЧИР (1914—1933) 

	Л. ЦЭРЭН-ОЧИР Сэлэнгэ нутгийн хүн болов уу. Тэр нь авьяас билгийнхээ ид ундарч эхлэх үед 23-хан настайдаа ертөнцийн мөнх бусыг үзүүлжээ. 

	Шагдар гэгч түүний дурсгалд зориулж бичсэн өгүүлэлдээ «Цэрэн-Очир бол сурагчдыг сургах талаар ямар нэг уран дархан хүн мэт байсан... Түүний гараар бүтээгдсэн зохиолууд нь улсын соёл боловсролыг хөгжүүлэхэд ... үлдээсэн ач холбогдол нь үнэлж баршгүй» (1937) гэжээ. 

	«Нөхөр Цэрэн-Очир бол сайхан хүн,  сайн зохиолч байсан юм. Эдгэхгүй өвчин туссанаа мэдээд хөдөө гарахынхаа өмнөхөн гэрэл зургаа өгөхдөө «хайраар бүрдсэн чамдаа хамгийн сүүлчийн үдэш сэтгэл уярах мэт салалтын цаг,  садан төрлийн хамт автсан өчүүхэн дүрсээ барья. Буулгаврыг нь үзэж,  бодитыг нь санаж явах болтугай!» (Д. ЦЭВЭГМИД),  

	«Тэр үед бидний дунд овоо шүлэгч болох байх гэгдэж байсан өргөн царайтай үл мэдэг мижилзүүр алхаатай нэг залуу багш байлаа. Тэр бол... Цэрэн-Очир юм. Цэрэн-Очир шүлэг эвлүүлэхдээ бидний дунд голлож байлаа» (П. Хорлоо). 

	«Үнэн хүчтэй гэж таны (С. БУЯННЭМЭХ-ийг хэлж байна Г. Ж.) сургасан ертөнц дахинаа хосгүй сайхан сургаалыг Цэрэн-Очир могилын дотор сөнөх болтлоо уураг тархины хамгийн дотно мэдрэлээс үл салгана» (Цэрэн-Очир Лувсанов)

	 

	Г. ЖАМСРАНЖАВ

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

